
Sud Bosne i Hercegovine

Суд Босне и Хецеговине

Broj: S1 3 Iž 047899 24 Iž                  


                 
Sarajevo, 12.04.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Dinke Bešlagić-Čovrk kao predsjednika vijeća, Vesne Trifunović i Hilme Vučinića kao članova vijeća, odlučujući o žalbi političke organizacije „Zajedno za bolji Srebrenik“ sa sjedištem u Srebreniku ul. Kuliba bana bb koju zastupa Šabić Mustafa predsjednik političke stranke, izavljenoj protiv odluke Centralne izborne komisije Bosne i Hercegovine broj: 05-01-07-6-520/23 od 14.03.2024. godine, zbog kršenja Zakona o finansiranju političkih stranaka, u nejavnoj sjednici, održanoj dana 12.04.2024. godine, donio je

R J E Š E N J E

Žalba se odbija.

O b r a z l o ž e n j e


Odlukom Centralne izborne komisije Bosne i Hercegovine broj i datum navedeni u uvodu, utvrđeno je da je politička organizacija „Zajedno za bolji Srebrenik“ odgovorna što u 2020.godini :
a) finasijska sredstva u iznosu od 9.476,00  KM utrošila mimo Programa utroška sredstava za 2020. godinu čime je prekršila odredbe člana 4 stav 1 Zakona o finasiranju političkih stranaka,
b) nije prijavila priloge fizičkih lica u ukupnom iznosu od 7.361,04 KM, čime je prekršila odredbe člana 5 stav 4 Zakona o finasiranju političkih stranaka,

c) nije vodila poslovne knjige u skladu sa računovodstvenim propisima, nije uspostavila tačne evidencije o rashodima i obavezama i godišnji finasijski izvještaj nije popunila u skladu sa odredbama Pravilnika o godišnjim finasijskim izvještajima političkih stranaka, čime je prekršila odredbe člana 11 stav 1 i člana 12 stav 1 i 4 Zakona o finasiranju političkih stranaka 
pa joj je na osnovu člana 15 stav 2 i primjenom člana 19. stav 1. tačka a), b), f) i h) Zakona o finansiranju političkih strankama izrečena : 
1) za povredu tačke a) novčana kazna u iznosu od 1.000,00 KM (hiljadu konvertibilnih maraka),
2) za povredu tačke b) novčana kazna u iznosu od 1.000,00 KM (hiljadu konvertibilnih maraka),

3) za povredu tačke c) novčana kazna u iznosu od 1.000,00 KM (hiljadu konvertibilnih maraka),

jedinstvena novčana kazna u iznosu od 3.000 KM ( tri hiljade konvertibilinih maraka).
   Protiv ove odluke blagovremeno uložio žalbu izjavila politička organizacija „Zajedno za bolji Srebrenik“ zbog pogrešno i nepotpuno utvrđenog činjeničnog stanja, pogrešne primjene materijalnog prava, povrede odredbi ZUP-a i zbog visine izrečene sankcije. Ukazuju da je žalilac osnovan dana 09.03.2020. godine rješenjem Opštinskog suda u Tuzli broj 032-0-Reg-20-000318. Iz navedenih razloga nije ni mogao dostaviti Program utroška sredstava za 2020. godinu do 31.03.2020. godine, a posebno ne uz finasijski izvještaj za 2019. godinu kako se navodi u ožalbenom rješenju, jer u toj godini nije ni egzistirao. Žalitelj je nakon izvršene registracije donio Program utroška sredstava dana 07.05.2020. godine. Ukazuje da je prijavio novčane priloge tri vijećnika, ali da je ovaj prihod umjesto da evidnetira kao donaciju fizičkih lica evidentirao kao prihod iz budžeta, što nije posljedica namjere izigravanja propisa nego nehotične greške i neiskustva u početku političkog djelovanja. Smatra da u ožalbenom rješenju nije obrazloženo koja su to finasisjka sredstva korištena mimo plana, te ukazuje da je CIK-u dostvavio svu traženu dokumentaciju i naknadno ispravio sve propuste i da je transparentno vodio svoje finasijsko poslovanje. Predlaže da se žalba uvaži i pobijana odluka poništi.

U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu jer je ožalbena odluka donesena na pravilan način u skladu sa zakonom i podzakonskim aktima.

Žalba nije osnovana.

Prema stanju spisa predmeta, Centralna izborna komisija BiH je razmatrajući Preliminarni izvještaj o pregledu Godišnjeg finansijskog izvještaja za 2020. godinu za političku organizaciju „Zajedno za bolji Srebrenik“ broj: 03-07-6-746/21 iz februara 2022. godine, isti primjenom odredbe člana 14 stav 3 Zakona o finansiranju dostavila ovom političkom subjektu na izjašnjenje u roku 10 dana da dobrovoljno otkloni uočene nedostatke, ako su oni otklonjivi. Dalje iz spisa proizlazi da u ostavljenom roku nije dato očitovanje na nalaze revizije i mišljenje revizora u Preliminarnom izvještaju o pregledu Godišnjeg finansijskog izvještaja za 2020. godinu. Potom je Služba za reviziju je sačinila Konačni izvještaj o pregledu Godišnjeg finansijskog izvještaja za 2020. godinu političke organizacije „Zajedno za bolji Srebrenik“ broj: 03-07-6-746/21 od 14.07.2022. godine i u istom konstatovala utvrđenje da je politička stranka prekršila odredbe Zakona o finansiranju.
Na osnovu navedenog, CIK BiH je po službenoj dužnosti, Zaključkom broj: 05-1-07-6-520/23 od 13.09.2023. godine, pokrenula postupak protiv političke stranke „Zajedno za bolji Srebrenik“ zbog osnovane sumnje da je ista u 2020. godini kršila odredbe Zakona o finansiranju političkih stranaka, koji zaključak je dostavljen žalitelju na izjašnjenje, kao i da je žalitelj u izjašnjenju od 25.10.2023. godine naveo da je prilikom predaje godišnjeg finansijskog izvještaja propustio dostaviti potvrde o prilozima fizičkih lica na ukupni iznos od 7.361,04 KM koja su pogrešno evidentirana kao sredstva iz budžeta i da je napravljena tehnička greška u datumu usvajanja Programa utroška sredstava za 2020. godinu donesenog 07.0.5.2020. godine, koja dokumenta su dostavljena u prilogu izjašnjenja.
Pravilno je, prema shvatanju apelacionog vijeća, CIK BiH, na osnovu stanja u spisu, donijela Odluku broj: 05-1-07-6-520/23 od 14.03.2024. godine, kojom je nesumnjivo utvrđeno da politička organizacija „Zajedno za bolji Srebrenik“ finasijska sredstva u iznosu od 9.476,00 KM utrošila mimo Programa utroška sredstava za 2020. godinu, nije prijavila priloge fizičkih lica u ukupnom iznosu od 7.361,04 KM, čime nije ni vodila poslovne knjige u skladu sa računovodstvenim propisima, uspostavila tačne evidencije o rashodima i obavezama i godišnji finasijski izvještaj nije popunila u skladu sa odredbama Pravilnika o godišnjim finasijskim izvještajima političkih stranaka. Time su prekršene odredbe člana 4 stav 1 i člana 5 stav 4 Zakona o finasiranju političkih subjekata. Sve ovo imalo je za posljedicu da nisu vođene tačne  evidencije o prihodima, rashodima i obavezama što je suprotno računovodstvenim propisima i godišnji finasijski izvještaj za 2020. godinu nije popunjen u skladu sa Pravilnikom o godišnjim finasijskim izvještajima, čime su prekršene odredbe člana 11 stav 1 i člana 12 stav 1 i 4 Zakona o finansiranju političkih subjekata.
Žalilac osnovano ukazuje da Program utroška sredstava  za 2020. godinu nije mogao dostaviti u propisanom roku do 31.03.2020. godine kada se ima u vidu da je osnovan 09.03.2020. godine i da nije ni podnosio finasijski izvještaj za 2019. godinu jer tada nije ni postojao. Međutim, ono što je pravilno utvrđeno od strane Cik-a BiH jeste da žalilac nije dostavio Program utroška sredstava za 2020. godinu ni nakon usvajanja dana 07.05.2020. godine. Iz stanja spisa proizilazi da je žalitelj tek u izjašnjenju na zaključak o pokretanju postupka zbog sumnje kršenja odredbi Zakona o finasiranju političkih subjekata, dostavio Program i to dana 25.10.2023. godine. Budući da žalitelj nije dostavio Program utroška sredstava za 2020. godinu blagovremeno, niti je ovaj propust otklonio kada mu je primjenom člana 14 Zakona o finansiranju dostavljen Preliminarni izvještaj, to je pravilno utvrđenje da su sredstva utrošena mimo Programa i to u iznosu od 9.476,00 KM.
Izvori finasiranja političkih stranaka propisani su u članu 3 Zakona o finasiranju političkih stranaka, pa je knjigovodstvena evidecija mora tačno navoditi izvore prihoda sa svrhom kontrole finasiranja i spriječavanja zabranjenih priloga. Pogreška u evidentiranju izvora prihoda ne oslobađa žalioca odgovornosti za netačno vođenje knjigovostvene evidencije, te izostanak namjere može se imati uticaja kod izricanja visine sankcije. Stoga okolnost da su donacije fizičkih lica evidentirane kao prihod iz budžeta ima za posljedicu da knjigovodstvena evidencija nije tačno uspostavljena, što je zakonski osnov za sankcionisanje. 
Preispitujući pravilnost pobijane odluke u pogledu visine izrečene novčane kazne, apelaciono vijeće je utvrdilo da je za svaku od tri povrede za koje je utvrđena odgovornost žalioca izrečena novčana kazna ods po 1.000,00 KM, shodno članu 19 stav 1 Zakona o finasiranju političkih stranaka, dakle, u okviru propisanog raspona pod 500,00 do 10.000,00 KM. Prilikom odmjeravanja visine sankcije CIK je imao u vidu da je žalitelj predhodno nije kažnjen zbog nepoštovanja odredbi Zakona o finasiranju političkih stranaka i da je u godinu za koju se odnosi povreda ostvario ukupan prihod od 17.061,00 KM. Žalitelju nije izrečena novčana kazna bliže zakonskom, minimumu, te kada se cijeni ukupan iznos sredstva koja su utrošena mimo programa i ozbiljnost povrede zakonskih odredbi, ovo vijeće nalazi da je pravilno odmjerena visina novčane kazne za svaku pojedinu povredu i da nisu utvrđene okolnosti za smanjenje ukupno izrečene novčane kazne od 3.000,00 KM kada se cijeni ozbiljnost i posljedice svake od radnji koje predstavljaju postupanje protivno zakonu.
Obzirom na izneseno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredaba člana 81 stav 1 Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), valjalo odbiti.

                                                                                    PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

